
Юкә
Җир шарының төньяк ярымшарында 25, БДБ илләрендә 10 төрле юкә үсә. Безнен якларда биеклеге 30 метрга, ә диаметры бер метрга җиткән вак яфраклы юкә (липа мельколиственная) дигән төре таралган. Яшь агачларның, ботакларның кайрысы шома, кызгылт-көрән, ә карт юкәнең төптәге кайрысы карасу, җыерчыклы, тирән буразналы. Юкә уңдырышлы туфракны ярата, күләгәгә, салкынга, җилгә чыдам агач. Ул урманда ак һәм кара чыршы күләгәсе астында да үсә ала. Акрын үсә. Юкә 400 елга кадәр, ә кайберләре 700 елга кадәр яши.
Юкә безнең яктагы барлык агачлар яфрак ярып бетергәч, иң соңыннан гына яфрак яра башлый. Яфракларны озак вакыт бөредә төреп тота да, көн җылыну белән бик тиз яфрак формалаша баш​лый. Юкә 17 майда (1971-1998 еллар, Югары Көек авылы тирәсе) яфрак яра башлый һәм 20 көн эчендә яфрак пластинкасы тулысынча формалаша. Иң иртә вакыты 1975 елның 29 апреле, ә иң соң вакыт 1998 елның 23 мае. Юкәнең яфраклары бик йомшак.
Безнең якларда үсүче агач һәм куаклардан иң соңгысы булып, көннәр эсселәнгәч, юкә чәчәк ата. Уртача 2 июльдә ул саргылт-ак хуш исле чәчәккә төренә. Әйләнә-тирәгә юкә чәчәге бал исе тарала. Юкәне бал кортлары чолгап ала, агач бал кортлары ярдәмендә серкәләнә. Юкә, көннәр җылы торганда иртә 1995 елның 14 июнендә, ә салкын булганда ссң 1994 елның 19 июлендә чәчәк аткан. Ул шулай ике атна дәва​мында хуш искә күмелеп утыра. Бер төп юкә агачы бер гектар карабодай басуы биргән кадәр бал бирә. Зур юкә чәчәк ату чорында 12 кг кадәр, ә бер гектар юкә урманы бер тон​надан артык бал бирә.
Медицинада юкә чәчәге чәен салкын тиюне тир белән чыгару өчен файда​ланалар. Халык медицинасы яшь юкә кабыгын, бөресен һәм яфракларын да файдалана. Юкә чәчәген ликер һәм коньяк хәзерләгәндә кулланалар.
Көз ахырында чәчәкләрдән, эчендә бер-ике орлыгы булган, борчак кадәр түгәрәк чикләвекләр өлгереп җитә. Башка агачлар орлыгын җәй көне койса, юкә ашыкмый, көз ахырында яки кыш башында коя башлый. Орлык кыш буе коела. Моның да үзенә күрә сере бар. Коелган орлыклар кар өстеннән җил ярдәмендә, кайсы да булса бер урында тоткарланганчы хәрәкәт итәләр. Җилдә яхшы хәрәкәт итү өчен һәр орлыкта канатчыклар бар. Орлык яз көне су белән дә агып китәргә мөмкин. Уңайлы шартлар булганда орлыктан яңа үсемлек — юкә үсеп чыга. Ләкин миллионлаган орлыкның санаулысы гына яңа агачка әй​ләнә. Аның каравы, салкын кыш көне, юкә орлыклары күп кенә кошларга, кайбер җәнлекләргә азык хезмәтен үтиләр. Юкәнең вак кына орлыкларында миндаль маена охшаган ашарга яраклы май була (12% кадәр).
Юкә, сирәк булса да, тамырдан вегетатив юл белән дә үрчи ала. Урманда юкә киселгән төптән дә чыгып үсә ала. Урманда бер төптән берничә юкә үскәнне күрәсез икән, бу киселгән төптән чыгып үскән агачлар. Гомумән, юкә, куак кебек, төптән күп булып чыгып үсәргә ярата. Элек, урманга, киселгән юкә агачы делянкаларына, яшь юкә ботакларын — бәти себеркесен җыярга алып баралар иде. Мондый яшь юкәләрнең яфраклары бигрәк тә зур була бит. Кыш көне кәҗә-сарык бу себеркенең яфрагын гына түгел, нәзек ботакларын да ашап бетерә. Чабата-башмак ясаган заман​да, меңләгән яшь юкә киселгән. Төптән чыгып үсү аркасында гына урманда юкә бетмәгән, яңадан үсеп торган.
Матур һәм куе кәүсәсе, хуш исле чәчәге, шәһәрнең пычрак һавасына чыдам булганы өчен юкәне урамнарны, парк​ларны яшелләндерү өчен утырталар. Юкәнең очын кисеп үстерергә дә мөмкин. Шактый юан агачларны күчереп утыр​тырга була. Ләкин, күчереп утырткач, 5 еллар чамасы юкә үтә дә акрын үсә, аннары гына үсүне тизләтә. Күп еллар элек, табигатькә рәхим​сез берәү, янәшәдәге Ибраш урманында бәти себеркесе өчен, юан, чәчәк атып утыручы юкәне ботап, шәрә калдырган иде. Ә юкә, берни дә булмагандай, яңадан ямь-яшел яфракка төренде, яшәвен хәзер дә дәвам итә.
Юкә иң соңыннан яфрак ярса да, иң беренчеләрдән булып яфрагын саргайта, коя. Уртача 29 августта юкәдә беренче сары яфраклар күренсә, 15-20 көннән агач тоташ сары төскә чума. Башка агачлардан аермалы буларак юкә яфрак​лары бик тиз саргая. Иң иртә вакыт — 1983 елның 23 августы, ә иң соң вакыт 1985 елның 5 сентябре. Уртача 5 сен​тябрьдә яфрак коела башлый, ә 4 ок​тябрьдә агачта бер яфрак та калмый. 1980 елның 26 сентябрендә үк юкә яфрагын коеп бетерсә, ә 1994 елның 14 октя​брендә генә яфраксыз кала.
Юкә салкынга чыдам агач булса да, җәйнең иң эссе вакытында гына үсеп ала.
Элек юкә кешене каралты-куралы, мебельле, савыт-сабалы, аяк киемле, ат җигү өчен кирәк-яраклы иткән. 1921 елгы ачлыкта, башка чара калмагач, юкә агачын мичкә куеп киптереп, аннары пычкы белән вак итеп кисеп, он итеп төйгәннәр. Оныннан күмәч пешереп ашаганнар.
Юкә, башка агачлардан үзенең җиңел, йомшак, вак күзәнәкле ак төстәге үзагачы белән аерылып тора торган әйбәт үзенчәлеге бар. Юкә агачы бик җиңел эшкәртелә. Кисеп, кыру станогында кырып, аннан төрле бизәкләр (кәрниз, тәрәзә йөзлекләре) эшлиләр. Юкә агачыннан кисмәк, тагарак, фанера, киез итек басу өчен калыплар, сызым такталары, карандаш, кашык, тәлин​кәләр, уенчыклар ясыйлар.
Яшь юкә кайрысыннан кәрзин, башмак, чабата, бау үрәләр. 1889 елны гына Россиядә 500 миллион пар чабата ясалган. Олы буын вәкилләре әле дә хәтерли торганнардыр, бер се​зонга күпме чабата киткәнен. Бер чабата өчен 3-4 яшь юкәне каезларга кирәк. Ә 500 миллион өчен күпме юкә киселгән? 30-50 яшьлек юкәләрнең кабыкларыннан мунчала алалар. Юкә кабыгын бер-ике ай тын елгаларда, буаларда, күлләрдә тоталар. Җебегән юкә кабыгыннан мунчала чыга. Мунча​ладан бау ишкәннәр, чыпта сукканнар, чыпта капчык эшләгәннәр. Чыптаны салкын кермәсен өчен ишекләргә куялар, чыпта капчыкларга туты​рып агач күмере ташыйлар иде. Элек безнең якларда да авылы-авылы белән чыпта сугучылар, башмак-чабата ясаучылар булган. Гомумән, һәр авылда бу эшнең үз оста​лары булган. Мунчала бүген дә мунчада юыну, идән юу өчен алыштыр​гысыз әйбер. Калынрак юкә кайры​сын хәзер дә арба, чана төпләренә җәяләр.
Юкә — утын буларак җылылыкны аз бирә. Нәзек юкә бүкәннәр утынга тиз ярылса, ә юан юкә​ләр бик авырлык белән генә ярыла. Туры, ботаксыз юкә бүрә​нәләрне төзелештә кулланырга була. Коры урында алар озак тора, ә юешкә, дымга бер дә чыдамый.
Урманда куыш юкәләрне умарта кортлары, аю һәм тиен кебек җән​лекләр, кошлар үз итә. Шунда яшиләр. Безнең бабайлар мондый куышларны, умарталары белән бергә ике яктан кисеп алып кайтып, умарта оясы (чолык) итеп файдаланганнар. Юкә, башка агачлар кебек, әйләнә тирәне кислородка баета, тузанны йота, зарарлы микробларны үтерә, табигать​кә кабатланмас ямь бирә.
Казак Үртәменә якын гына урнаш​кан Иске Барангыж (Варангуш) дигән мари авылы бар. Анда Үртәм суының сул ягында, елга кырыенда ук бер умартачы яши. Умартачы бәрәңге бакчасының ызан кырыена, буйдан-буйга юкәләр утырткан. Чиләк юан​лыгы, бер сафка тезелгән, хуш ис - бал исе бөркелеп, умарта кортлары мыж​лап торган биек юкә агачларын күреп, табигатькә бөтенләй битараф кеше дә тыныч кына кала алмый. Бу — таби​гатьнең кабатланмас матурлыгы.
Габдуллаҗан Нигъмәтҗанов.
Югары Көек авылы, фенолог.
